
Traballar pola paz 

Vivimos un tempo no que as tensións, os conflitos e as mensaxes de odio parecen multiplicarse: nas 
redes sociais, no traballo, na política, mesmo nas familias. Tamén a escala global os conflitos armados 
alcanzan cifras que non viamos desde hai décadas. Todo isto lémbranos que a paz nunca está 
garantida, senón que necesita ser construída cada día. 

Ante esta realidade, as palabras de Chiara Lubich en 2004 son tamén para hoxe: «Todo pobo e toda 
persoa ten un profundo anhelo de paz, de concordia e de unidade. Pero a pesar dos esforzos e a boa 
vontade, despois de milenios de historia vémonos incapaces de manter unha paz estable e duradeira. 
(…)    porque a paz non é só ausencia de guerra, de loitas, divisións e traumas». A verdadeira paz «é 
plenitude de vida e de alegría, é salvación integral da persoa, é liberdade, é xustiza e fraternidade no 
amor entre todos os pobos». 

Traballar pola paz require poñerse en acción, tomar a iniciativa, ás veces con creatividade. Tamén 
cada un de nós pode ser un “artesán de paz”: no pequeno do día a día e tamén no grande, uníndonos 

a iniciativas globais que promovan a concordia e a colaboración. 

Algúns exemplos concretos son significativos. 

O proxecto Living Peace1 onde o desexo persoal de facer algo en favor da paz, converteuse nun 
programa de educación á paz. Actualmente máis de 2.600 colexios e grupos adhírense a este proxecto, 
e máis de dous millóns de nenos, novos e adultos dos cinco continentes participan nas súas iniciativas. 
Entre elas está o «dado da paz» en cuxas caras están escritas frases que axudan a construír relacións 
de paz e que cada un trata de poñer en práctica. 

Recentemente nun webinar  titulado «Perdón e paz a coraxe das decisións difíciles»2 poñíase en 
evidencia a importancia do perdón e da reconciliación para ser artífices de paz reconstruíndo aquilo 
que se rompeu.  

Por último, outro exemplo é o do Método Rondine3: un laboratorio ao descuberto para saír da lóxica 
do inimigo. Israelís e palestinos, serbios e bosníacos, armenios e azeríes, pero tamén malianos, 
nixerianos e colombianos, e ultimamente rusos e ucraínos, construíron un camiño viable para reparar 
as relacións destruídas polo odio e construír vínculos sólidos a favor da paz. Entre todos os mozos que 
se achegaron nestes trinta anos á Cidadela da Paz, un pequeno pobo medieval ás portas de Arezzo, 
hoxe atopamos políticos, embaixadores, empresarios, novos líderes que poñen a súa vida ao servizo 
de sandar as feridas deses conflitos dolorosos, sentando as bases dun futuro que entrelaza relacións 
pacificadas e desenvolvemento. 

Para vivir esta Idea, propoñámonos sementar paz alí onde esteamos, porque cada paso cara á paz 
fainos máis plenamente humanos e achega a toda a sociedade a un horizonte de xustiza e fraternidade. 

                                                             
1 http://livingpeaceinternational.org 
2 https://www.youtube.com/watch?v=F5zkU3b6H3o&t=2008s 
3 https://rondine.org/en/who-we-are/ 

